
 

 

131. löggjafarþing 2004–2005.
Þskj. 1254  —  698. mál.

Nefndarálit

um frv. til. l. um breyt. á l. nr. 73/2001, um fólksflutninga, vöruflutninga og efnisflutninga
á landi, með síðari breytingum.

Frá samgöngunefnd.

Nefndin hefur fjallað um málið og fengið á sinn fund Ragnhildi Hjaltadóttur og Jóhann
Guðmundsson frá samgönguráðuneyti, Pál E. Winkel frá Landssambandi lögreglumanna,
Magnús Ásgeirsson frá Olíufélaginu hf., Árna Bjarnason og Guðjón Ármann Einarsson frá
Farmanna- og fiskimannasambandi Íslands, Knút Halldórsson frá Landssambandi vöru-
bifreiðastjóra, Baldvin Sigurpálsson og Jón Hjartarson frá Landssambandi sendibifreiða-
stjóra, Hjálmar Björgvinsson frá embætti ríkislögreglustjóra, Þorleif Þór Jónsson frá Samtök-
um ferðaþjónustunnar, Gest Guðjónsson og Hörð Gunnarsson frá Olíudreifingu, Árna
Jóhannsson frá Samtökum iðnaðarins og Jón Pálsson frá Samtökum atvinnulífsins.

Í frumvarpinu eru lagðar til breytingar sem fyrst og fremst miða að því að einfalda og
skýra ákvæði laga um fólksflutninga, vöruflutninga og efnisflutninga á landi. Vandamál hafa
komið upp við framkvæmd laganna og var af þeirri sök farið í þá vinnu að einfalda lögin.
Lagt er til að fallið verði frá aðskilnaði í lögunum á milli efnisflutninga og vöruflutninga og
orðið farmflutningur tekið upp í staðinn. Samkvæmt gildandi lögum er farmflutningur í eigin
þágu ekki leyfisskyldur en aðeins ef hann er takmarkaður hluti af rekstri. Í frumvarpinu er
lagt til að það skilyrði verði fellt niður og í staðinn miðað við hvort flutningur er í eigin þágu
eða stundaður í atvinnuskyni fyrir aðra gegn gjaldi. Þá er í frumvarpinu lagt til að eftirlit með
leyfum verði breytt og fært í það form að Vegagerðin taki við ábendingum um brot á
leyfisreglum laganna og geti brugðist við með því að leita upplýsinga um þá flutninga sem
ökutæki er notað í. Loks er refsiákvæði laganna gert skýrar. Nefndin telur mikilvægt að þeir
starfsmenn Vegagerðarinnar sem munu annast eftirlitið fái fræðslu m.a. um hvernig það skuli
framkvæmt og valdmörk.

Nefndin leggur til eftirfarandi breytingar á frumvarpinu: 
Að leyfishafa verði gert skylt að festa leyfismerki, sem gefið skal út af Vegagerðinni, í

framrúðu eða á númeraplötu bifreiðar sinnar.
10. gr. laganna verði breytt og að leyfisskylt verði að reka bifreiðar sem sérútbúnar eru

í sérstakar eðalferðir sem boðnar eru ferðamönnum líkt og nú er með bifreiðar sem
sérútbúnar eru til fjallaferða. Með eðalferðum vill nefndin ná yfir það sem ýmsir kalla
„lúxusferðir“ þar sem boðnar eru til lengri ferða ríkulega búnar bifreiðar.

Nefndin leggur til að frumvarpið verði samþykkt með framangreindum breytingum sem
gerð er tillaga um í sérstöku þingskjali.

Jón Bjarnason sat fundi nefndarinnar sem áheyrnarfulltrúi og er samþykkur áliti þessu
með fyrirvara.

Alþingi, 28. apríl 2005.

Guðmundur Hallvarðsson,
form., frsm.

Una María Óskarsdóttir. Einar Oddur Kristjánsson.

Björgvin G. Sigurðsson,
með fyrirvara.

Bryndís Hlöðversdóttir,
með fyrirvara.

Guðjón Hjörleifsson.

Kristján L. Möller,
með fyrirvara.

Guðjón A. Kristjánsson,
með fyrirvara.

Magnús Stefánsson.

 


